
Efni: Umsögn Bergsins headspace um drög að þingsályktunartillögu um aðgerðaáætlun í 

geðheilbrigðismálum 2023-2027. 

Bergið headspace veitir ungu fólki 12-25 ára, ókeypis ráðgjöf og stuðning án skilyrða. Þjónustan er veitt 

af fagfólki og er markmiðið að veita þjónustu fljótt og örugglega án biðar. Bergið headspace vinnur út frá 

hugmyndafræði um lágþröskuldaþjónustu og er í samstarfi við aðrar slíkar þjónustur um allan heim. 

Umsögn Bergsins headspace lýtur sérstaklega að þremur markmiðum, það er 1A , 1B og 4A.   

1A.  Margt sem þar kemur fram má fagna, s.s. í undirmarkmiðum við markmið 1A.  Sérstaklega hvað 

varðar geðrækt í skólum. Það vekur þó áhyggjur að eina markmið sem snýr að ungmennum 

framhaldsskólaaldri er að efla heilsugæslu þar inn, sem vissulega getur verið jákvætt en útfærslan er 

óljós.  Við teljum að mun meira megi gera til að vinna með ungmennum í efstu bekkjum grunnskóla og á 

framhaldsskólaaldri. Nefna má að stór hópur ungmenna dettur út úr framhaldsskóla og hafa þannig enga 

aðkomu að slíkri þjónustu.  

Við í Berginu headspace myndum vilja sjá mun metnaðarfyllri áætlun er varðar ungt fólk á Íslandi. Enda 

er þörfin brýn. 

Nær allir geðsjúkdómar, auk fíknsjúkdóma koma fram á unglingsárum. Rannsóknir benda til að þessi 

hópur sæki sér samt sem áður síður þjónustu, kannski þar sem þjónustan er ekki sniðin að þeirra 

þörfum. Geðsjúkdómar eru meginheilsuvandi fólks á aldrinum 10-24 ára.   Allar tölur á Íslandi benda til 

að þessi vandi sé stækkandi meðal ungs fólks á Íslandi.  Einnig má benda á að áhrif Covid hafa ekki komið 

fram að fullu.  Árið 2021 létust 17 ungmenni á Íslandi vegna of stórs skammts eða sjálfsvíga. Þetta voru 

65% dauðsfalla ungmenna í þessum aldurshópi það árið. Ekki þarf að fjölyrða um áhrif þessara 

dauðsfalla á allt umhverfi þessa unga fólks sem hugsanlega hefði mátt koma í veg fyrir.  

Svokölluð lágþröskuldaþjónusta við ungt fólk 12-25 ára hefur verið rekin í mörgum löndum allt frá árinu 

2007. Þar er Headspace í Ástralíu umfangsmest en einnig hafa verið slíkar þjónustur í Írlandi og 

Danmörku auk fjölda annarra þjónusta í löndum heimsins. Á Íslandi hefur Bergið headspace boðið upp á  

þjónustu á einum stað frá árinu 2019.  Rannsóknir á árangri í Ástralíu, Danmörku, Írlandi (Jigsaw) og á 

Íslandi sýna að ungmenni sem leita ráðgjafar og stuðnings í slíkri þjónustu upplifa betri líðan og meiri 

virkni. Þjónustan miðar að því að lækka þröskuld að því að leita sér hjálpar. Þannig er hún á forsendum 



 

notenda, aðgengileg, án biðlista og ókeypis. Það hefur sýnt sig að með því að lækka þröskulda með 

þessum hætti næst til stærri hóps ungmenna. Sum eru á biðlistum, sum vilja ekki leita í hefðbundnar 

þjónustu og svo er stór hópur sem uppfyllir ekki greiningarviðmið heilbrigðis, eða félagsþjónustu, en 

með því að leita sér hjálpar fyrr er komið í veg fyrir að þau þurfi slíka þjónustu síðar. Einnig má nefna að 

Bergið headspace er óháður aðili, ekki hluti af skóla- félags- eða heilbrigðiskerfum, sem gerir þjónustuna 

eftirsóknarverðari fyrir þennan hóp. 

Það eru fjölmargir kostir við slíka þjónustu, sem getur mjög vel unnið með fyrsta, annars og þriðja stigs 

þjónustu heilbrigðiskerfisins. Slík þjónusta kemur til móts við þau sem þurfa fyrst og fremst stuðning og 

ráðgjöf, en getur einnig koma auga á þau sem hugsanlega þurfa á sértækari þjónustu og þannig komið í 

veg fyrir að vandi verði óviðráðanlegur síðar.  

Berginu headspace telur að hefðbundnar leiðir í að takast á við geðheilbrigði ungs fólks og aukin vanda 

dugi ekki til. Heilsugæslan er getur ekki setið uppi með að leysa öll vandamál eins og dæmin sanna. Það 

þarf fleiri til og ætti óhagnaðarbundin starfsemi að vera hluti af áætlun í geðheilbrigðismálum, svo lengi 

sem uppfyllt eru skilyrði um fagmennsku og gæði. 

Við leggjum til að bætt verði í áætlun markmið um að lágþröskuldaþjónusta verði aðgengileg öllum 

ungmennum á Íslandi. Útfærslan á því getur verið margskonar, með til dæmis blöndu af nær og 

fjarþjónustu og er Bergið headspace tilbúið í viðræður um útfærslur, enda höfum við sýnt fram á árangur 

af okkar starfsemi.  

1B   Bergið headspace fagnar því að lagt er til að innleiða grundvallarþættir aðgerðaráætlunar um 

fækkun sjálfsvíga sem samþykkt var af Alþingi haustið 2018.  Sérstaklega teljum við mikilvægt að komið 

verði á fót miðstöð þekkingar og þróunar áfalla- ofbeldis og sjálfsvígsforvarnar sem fjallað er um í aðgerð 

6A1 í aðgerðaráætluninni.  Það mætti vera sjálfstæð aðgerð undir þessum lið.  

4A. Í markmiðinu er talað um að auka aðgengi að geðheilbrigðisþjónustu en við teljum að 

aðgerðirnar séu mjög sértækar og gagnist litlum hópum. Aðgengi fólks á Íslandi að 

geðheilbrigðisþjónustu er takmarkað eins og skýrsla Ríkisendurskoðunar frá síðasta ári leiddi í ljós. Við 

erum tilbúin til ráðgjafar um hvernig auka má þetta aðgengi en til þess þarf að hugsa út fyrir kassann og 

vera tilbúin til að beita skapandi lausnum. Allt er þó einnig háð fjármagni sem þarf að fylgja slíkum 

áætlunum. 

 

Virðingarfyllst,  

f.h. Bergsins headspace, 

Sigurþóra Bergsdóttir, framkvæmdastjóri. 

 

 

 

 


